
5 Giellaguovddážiid rávesolbmuid 

oahpahus 

 
Lene  Antonsen,  cand.philol. ja  dutki, UiT Norgga árktalaš universitehta gielladieđalaš 

instituhtas 

 

 

Čoahkkáigeassu: 

Norgga giellaguovddážat fállet gelbbolašvuođaaddi sámegielkurssaid main studeanttat sáhttet 

čađahit Sámi allaskuvlla dahje UiT Norgga árktalaš universitehta eksámena. Maŋimuš jagiid leat 

dát kurssat dahkan stuorra oasi sámegiela ollislaš oahppočuoggáid buvttadeamis Norggas. 

Artihkkalis geahččat ovddeš ja dálá málliid – mo giellaguovddážat ja bajit dási 

oahpahusásahusat leat ovttasbargan. Mii geahččat maiddái statistihka, mii čájeha kursa- ja 

studeantalogu, ja oahppočuoggáid buvttadeami áigodagas 2009–2014. Geahččat maiddái 

ruhtadeami ja eará čuolmmaid dákkár ovttasbarggus 

 

 

5.1 Álggahus 

Buot giellaguovddážiidda mat ožžot jahkásaš vuođđodoarjaga Norgga Sámedikkis, leat 

rávesolbmuid giellakurssat dehálaš oassin oppalaš doaimmain. Áiggi mielde lea eanaš 

giellaguovddážat deattuhan fállat gelbbolašvuođaaddi kurssaid, mat leat maiddái šaddan dehálaš 

oassin Norgga sámegiela gáiddusoahpahusas. Dát dahká áigeguovdilin geahččat kurssaid 

lagabut: Guđe dásis leat kurssat? Mo kurssat lágiduvvojit ja ruhtaduvvojit? Dát artihkal fokusere 

jagiide 2009–2014, muhto dás leat maiddái dieđut ovddeš jagiin čájehan dihte iešguđetlágan 

ovttasbargomálliid mat leamaš alit dási oahppoásahusaid ja giellaguovddážiid gaskkas. 

Giellaguovddážiid jahkeraporttat leat vuođđun, dalle go in leat namuhan eará   gáldu. 

 

 

5.1.2 Sámi giellaguovddážat Norggas 

Suohkaniin mat leat sámegiela guovddášguovllu olggobealde, lea čuolbman ahte bargonávccalaš 

buolvvas leat unnán sámegielagat. Eai leat doarvái olbmot geain lea sámegiela gelbbolašvuohta 

álgit virggiide skuvllain, mánáidgárddiin ja dearvvašvuođasuorggis. Guokte jagi maŋŋel go 

Sámelága giellanjuolggadusat ledje boahtán fápmui, de vuosttaš guokte giellaguovddáža 

ásahuvvojedje, ja dat dáhpáhuvai dan guovtti suohkanis gos sámegiela dilli lei heajumus, 

Porsáŋggus ja Gáivuonas. Maŋŋel leat ásahuvvon giellaguovddážat máŋgga suohkanis, maiddái 

sámegielaid hálddašanguovllu olggobealde. Ii leat velge giellaguovddáš sámegiela 

guovddášguovlluin, ii Kárášjogas iige Guovdageainnus, gos dákkár gielladoaimmat eai leat 

leamaš seammá dárbbašlaččat. Dainna lágiin speadjalastá giellaguovddážiid ásaheapmi erohusaid 

suohkaniid gielalaš dilis.  Raporta 

"Evaluering av samiske språksentre" (Nygaard ja earát 2012) addá buori ja dárkilis gova das 

mo giellaguovddážat leat organiserejuvvon ja daid  doaimmaid. 



Báikkálaš fámuthan leat vuolggahan giellaguovddážiid, muhto Sámediggi lea fas vuolggahan 

formálalaš giellaguovddážiid fierpmádaga. Jagi 2007 rájes leat guovddážat lonohallan vásáhusaid 

jahkásaš čoagganemiin, maidda Sámediggi oasálastá. Jagi 2014 golbmanuppelot giellaguovddáža 

ožžo Sámedikki vuođđodoarjaga. Guovddážat leat mielde tabeallas 5.1, mas leat dieđut das guđe 

suohkanis iešguđege guovddáš lea, ja leago sámegielaid hálddašanguovllu siskkabealde dahje 

olggobealde. Artihkkalis namuhuvvojit giellaguovddážat suohkana namain vaikko eai buot 

giellaguovddážat gula suohkana doaimmaid  vuollái. 

 

 

Tabealla 5.1 Sámi giellaguovddážat Norggas. 
 

 

Giellaguovddáš 

 

Suohkan 

Sámegielaid 

hálddašan- 

guovllu ektui 

Goas 

ása- 

huvvon 

 

Giella 

Sámi giella- ja kulturguovddáš Porsáŋgu siskkabealde 1994 davvisámegiella 

Sámi giellaguovddáš Gáivuotna siskkabealde 1994 davvisámegiella 

Árran julevsáme guovdásj Divttasvuotna siskkabealde 1999 julevsámegiella 

Várdobáiki sámi guovddáš Evenášši18 olggobealde 1999 davvisámegiella 

Isak Saba guovddáš Unjárga siskkabealde 2002 davvisámegiella 

Deanu giellagáddi Deatnu siskkabealde 2002 davvisámegiella 

Gáisi giellaguovddáš Romsa olggobealde 2004 davvisámegiella 

Aajege – Saemien giele- jïh 
maahtoejarnge 

Plassje olggobealde 2005 lullisámegiella 

Álttá Sámi Giellaguovddáš AS Áltá olggobealde 2006 davvisámegiella 

Ástávuona giellagoahtie Loabát siskkabealde 2009 davvisámegiella 

Gïelem nastedh Snoasa siskkabealde 2012 lullisámegiella 

Gïeleaernie Raarvihke siskkabealde 2013 lullisámegiella 

Storfjord språksenter Omasvuotna olggobealde 2013 davvisámegiella 

ja kvenagiella 

Gáldu: Sametingets strategier 2015 ja giellaguovddážiid raporttat. 

 

5.2 Rávesolbmuid sámegiel oahppu 

 
Giellaguovddážat heivehit doaimmaideaset báikkálaš dárbbuide, ja eanaš guovddážat leat bidjan 

ollu návccaid lágidit giellakurssaid rávesolbmuide. Didaktihkka19 lea leamaš guovddážis, ja 

guovddážat leat dehálaš arenat geahččaladdat ođđa ja earálágan oahpahanvugiid. Guovddážiid 

ovdu lea leamaš oažžut báikki sámegielagiid mielde oahpahussii, ja guovddážat leatge friddjabut 

go skuvllat bálkáhit sámegielhálliid geain ii leat formálalaš gelbbolašvuohta sámegielas. 

 

Muhtun giellaguovddážat leat olgoriikkas gávdnan movtta ja ođđa jurdagiid. Sámi allaskuvla fálai 

jagi 1994 oahppomátkki Walesii ja kurssa gulahallanmetodas, ja dat lei dehálaš vuođđu dalle go 

vuosttaš guokte sámi giellaguovddáža álggahuvvojedje. Giellaguovddážat leat maŋimuš jagiid 

fas beroštan Walesas, ja Loabága giellaguovddáš lea leamaš doppe oahppame mo 

mánáidgárdebargit  ohppet  kymrigiela belohahkii  giellakurssas ja belohahkii bargobáikkis. 

 
 

18 Evenášši suohkanii lassin leat dát suohkanat giellaguovddáža oasseeaiggádat: Bálága, Rivttága, Áhkkánjárgga, 

Siellakvuona, Skániid ja Dielddanuori suohkanat. 
19 Oahpahusa maid, mo ja manne 



Dát giellaguovddáš lea maiddái leamaš Israelis oahppame Ulpan-metoda, maid sii doppe leat 

geavahan ealáskahttit hebreagiela. 

 

Eará giellaguovddážat leat ieža ovddidan didákttalaš metodaid maid leat fievrridan olgoriikii. 

Porsáŋggu ja Gáivuona giellaguovddážiid kursaávdnasat ja metodat oahpahuvvojedje jagiid 

2009–10 Lujávrri studeanttaide geat oasálaste Sámi allaskuvla lágiduvvon kursii man fáddán lei 

gielddasámegiela fievrrideapmi ođđa buolvvaide. Unjárgga giellaguovddáš lea ráhkadan 

giellakurssa man vuođđun lea kognitiiva teoriija ja metoda, mii lea oaivvilduvvon olbmuide geain 

lea passiivvalaš giella, muhto eastta sámásteapmái iežaset báikkálaš  birrasis. 

Dákkár kurssat leat lágiduvvon Ruoŧas ja kursagirji "Válddán gielan ruovttoluotta" almmuhuvvui 

ruoŧagillii jagis 2013. Girji galgá jagis 2015 maiddái álmmuhuvvot eŋgelasgillii Kanadas, ja dat 

lea ovttasbargu giellaealáskahttinorganisašuvnnain British  Columbias. 

Divttasvuona guovddáš lea ráhkadan kursagirjjiid julevsámegielas, Sámásta–ráiddu. Plassje 

giellaguovddáš lea UiT Norgga árktalaš universitehtain ovttas ráhkadan oahpponeavvuid 

interneahta várás, grammatihkkaprográmmaid Oahpa-åarjel, sátnegirjji Nedtedigibaakoeh ja 

sátne-áppa Gïelese. Giellaguovddážat vižžet maiddái inspirašuvnna guđet guimmiineaset, ja 

muhtun guovddážat bidjet iežaset oahppoávdnasiid internehttii vai earát sáhttet daid viežžat ja 

geavahit. 

 

5.2.1 Ii-gelbbolašvuođaaddi kurssat 

Eanaš sámegielkurssat leat oaivvilduvvon oasseváldiide geat eai máhte nu ollu sámegiela, muhto 

leat maiddái kursafálaldagat sámegielhálliide geat háliidit oahppat lohkat ja čállit sámegiela. 

Máŋga kurssa heivehuvvojit dihto geavaheddjiidjoavkkuide, ovdamearkka dihte lohkankursa 

vuorrasiidda, kursa sámegielaohppiid vánhemiidda, dahje giellakursa olbmuide geat rievtti 

mielde máhttet ollu sámegiela, muhto sii dárbbašit doarjaga duostat geavahit giela aktiivvalaččat. 

Kurssat dollojuvvojit beaivet, eahkes, intensiivakursan dahje biđgejuvvon guhkit áiggi badjel. 

Divttasvuona giellaguovddáš lea lágidan 7–8-mánnosaš bargomárkankurssa, ovttasráđiid 

ASVO:in (Nygaard ja earát 2012:   24). 

 

Kurssat mat leat namuhuvvon dás, leat iešguđetláganat, ja lea váttis daid buohtastahttit. Buot 

dákkár kurssat leat dehálaččat nannet sámegiela geavaheami báikkálaččat ja suohkana 

doaimmain. Vaikko muhtun giellaguovddážat leat bidjan návccaid lágidit stuorit kurssaid ja daid 

oasálastit dalle lohket sámegiela ollesáiggi, de eanaš kurssat leat oasálastiid bargguide ja 

bearašeallimii lassin. 

 

Máŋga giellaguovddáža lágidit giellalávgunkurssaid, dábálaččat geassit. Porsáŋggu 

giellaguovddáš álggahii dákkár kurssaid, ja dađistaga lea maiddái eará giellaguovddážat lágidan 

dákkár kurssaid. Kurssat leat iešguđet guhkkodagas, vuosttaš jagiid lei dábálaš lágidit 

giellalávgunkurssaid mat biste golbma dahje guokte vahku, muhto maŋimuš jagiid kurssat leat 

bistán vahku dahje dušše vahkkoloahpa. Dákkár kurssat leat máŋgga oasseváldái leamaš dehálaš 

doarjjan universitehta gelbbolašvuođaaddi kursii, gos sámegielat biras dábálaččat ii leat nu nanus. 

Kurssat leat leamaš oadjebas arenan gos studeanttat leat beassan geahččaladdat giellamáhtuset, ja 

dan maŋŋel dustet šaddat sámegielhállin maiddái kurssa   olggobealde. 

 

5.2.2 Gelbbolašvuođaaddi kurssat 

Áiggi mielde leat gelbbolašvuođaaddi kurssat šaddan dehálaččabut giellaguovddážiid 

doaimmain.  Vuosttaš  jagiid  muhtun  kursaoasálastit  válde  vuođđoskuvlla sámegieleksámena, 



muhto dávjjibut kurssat heivehuvvojedje joatkkaskuvlla oahppoplánaide nu ahte oasseváldit 

sáhtte váldit privatistaeksámena sámegiella C-giellan joatkkaskuvllas. Muhto leat máŋga 

ovdamearkka das ahte giellaguovddážat leat ovttasbargan iešguđet láhkai Sámi allaskuvllain ja 

universitehtain vai báikki olbmot sáhttet oažžut oahpu ja formálalaš gelbbolašvuođa sámegielas, 

erenoamážit guoská dát Sámegiela lohkanbadjeohppui (geahča tabealla 5.2). Moadde 

ovttasbargomálle leat válddahallon 5.4.  kapihttalis. 

 

Jagi 2003 rájes lea Romssa universitehtas leamaš vejolaš váldit gelbbolašvuođaaddi eksámena 

davvisámegielas maiddái álgodásis, ja Sámi allaskuvllas jagi 2008 rájes. Dát leat rahpan 

giellaguovddážiidda vejolašvuođa heivehit sin dábálaš kurssaid nu ahte kursalaččat sáhttet váldit 

eksámena mii addá oahppočuoggáid. Jagi 2009 rájes lea leamaš stuorit áŋgiruššan dien guvlui 

Viđa jagi giellaprográmmas maid Sámi allaskuvla lea lágidan. Lea maiddái vejolaš váldit 

gelbbolašvuođaaddi kurssa lullisámegielas (gč. tabealla 5.2), muhto julevsámegielas leat dákkár 

kurssat dušše studeanttaide geain juo lea vuođđomáhttu  gielas20. 

 

Tabealla 5.2 Universitehta ja allaskuvllaid sámegiela álgooahppu 
 

 
Ásahus Kursa Oahppo 

- 

čuoggát 

Sámi 
allaskuvla 

SAAL 1: Davvisámegiella praktihkalaš dilis – 1. oassi 15 

SAAL 2: Davvisámegiella praktihkalaš dilis – 2. oassi 15 

Sámi lohkanbadjeoahppu (DSALBO). Addá giellagelbbolašvuođa Sámi 
allaskuvlla  profešuvdnaoahpuide. 

30 

UiT Norgga 
árktalaš 
universitehta 

SAM-1031: Davvisámegiella vierisgiellan: Álgokursa 1 20 

SAM-1030: Davvisámegiella vierisgiellan: Grammatihkka. Kursa ii 

lágiduvvo šat, ja grammatihkka lea ovttaidahtton álgokurssaide. 

10 

SAM-1032: Praktihkalaš davvisámegiella II. Kursa ii lágiduvvo šat. 10 

SAM-1034: Davvisámegiella vierisgiellan: Guldaleapmi ja njálmmálaš 
gulahallan. 

10 

SAM-1036: Davvisámegiella vierisgiellan: Álgokursa 2 20 

SAM-1035: Davvisámegiella vierisgiellan: Lohkan ja čálalaš gulahallan. 10 

SAM-0010: Sámegiela álgokursa 1. Kursa ii lágiduvvo šat. Gokčá muhtun 
muddui SAM-1031. 

20 

SAM-0020: Sámegiela álgokursa 2. Kursa ii lágiduvvo šat. Gokčá muhtun 
muddui SAM-1036. 

10 

SAM-0100: Sámegiela joatkkafáddá (bođii Sámegiela lohkanbadjeoahpu 
sadjái 2005 rájes). Kursa ii lágiduvvo šat. 

20 

Sámegiela lohkanbadjeoahpu, 10 deaddočuoggá (vekttall). Kursa eaktudii 
ovdamáhtu mii vástidii unnimustá joatkkaskuvlla C-giela eksámena, 
dahje buriid njálmmálaš máhtu. Kursa ii lágiduvvo šat. 

 

[= 30] 

Davvi- 
Trøndelága 
allaskuvla 

Lullisámi álgooahppu 1, čoagganemiid ja interneahta bokte. 15 

Lullisámi álgooahppu 2, čoagganemiid ja interneahta bokte. Addá 

gelbbolašvuođa álgit Lullisámegiela 1-kursii.21 

15 

 

 

 
20 Julevsámi 1-3 kurssat addet oktiibuot 90 oahppočuoggá ja leat bachelorgráda oassin. 

<http://www.studiesok.no/luleSámi-1-universitehtaet-i-nordland/>      (25.06.15) 
21  <http://www.hint.no/studietilbud/?S_OBJECTID=sorSámibegynneropplarin>   (25.06.15) 

http://www.studiesok.no/luleS%C3%A1mi-1-universitehtaet-i-nordland/
http://www.studiesok.no/luleS%C3%A1mi-1-universitehtaet-i-nordland/
http://www.hint.no/studietilbud/?S_OBJECTID=sorS%C3%A1mibegynneropplarin
http://www.hint.no/studietilbud/?S_OBJECTID=sorS%C3%A1mibegynneropplarin


5.3 Universitehta ja allaskuvlla ovttasbargomállet 

 
Giellaguovddážat ja allaskuvlla/universitehta leat ovttasbargan máŋgga  láhkai. 

Muhtumin giellaguovddáš addá oahpahusa, eará háviid giellaguovddáš fállá doarjaga 

oahpahussii maid universitehta dahje allaskuvla dávjá addet jietna-govva-studio  bokte. 

 

5.3.1 Universitehta dahje allaskuvla addáoahpahusa 

Buoridan dihte rekrutterema sámi oahpaheaddjeohppui Sámi allaskuvla, de geahččalii Sámi 

allaskuvla lávdadit oahpaheaddjeoahpu vuosttaš jagi Gáivutnii ja Detnui, seammás go Sámegiela 

lohkanbadjeoahppu biddjui oassin oahpaheaddjeoahpus. Čavčča 1997 lágiduvvui sámegiela 

lohkanbadjeoahppu Gáivuonas ja kurssas ledje 18 studeantta. Giđđat 1998 čuovui Sámegiella 1 

(10 deaddočuoggá), mii lei eatnigielladási kursa, ja sullii 12 studeantta čuvvo dan. Gáivuonas lei 

juo dalle ásahuvvon giellaguovddáš mii veahkehii háhkat studeanttaid kurssaide. Guovddáš 

lágidii golmmavahkkosaš giellalávgunkurssa ovdalgo Sámi allaskuvla fálaldat álggahuvvui 

(Antonsen & Johansen 2013). Vaikko dušše moadde studeantta jotke oahpaheaddjeohppui mii 

lágiduvvui Guovdageainnus, dat lei dattetge hui dehálaš doaibma mas ledje váikkuhusat 

moaddelot jagi dan maŋŋel. Máŋga studeantta háhke pedagogalaš oahpu eará láhkai, ja šadde 

dehálaš resursaolbmožin sihke vuođđo- ja joatkkaskuvlla sámegieloahpahussii Davvi-Romssas. 

Muhtun studeanttat fas barget eará dehálaš suohkanlaš   virggiin. 

 

UiT fálai jagiid 1998–99 Sámegiela lohkanbadjeoahpu Leavnnjas. Dát lei ovttasbargu Porsáŋggu 

giellaguovddážiin, muhto maiddái Deanus čuvvo studeanttat oahpu jietna-govva- studio bokte. 

Sihke UiT ja Sámi allaskuvla leat ovttasbargan giellaguovddážiiguin fievrridit sin dábálaš 

oahpahusa giellaguovddážii jietna-govva-studio bokte. Golmma geardde jagiin 2005– 2007 

čuvvo studeanttat Gáivuonas Romssa universitehta SAM-100 kurssa ollesáigge oahppun jietna- 

govva-studio bokte. Maŋimuš geardde fállui kursa maiddái oktanaga Deanu giellaguovddážii 

(Antonsen 2007; Antonsen & Johansen 2013). Skuvlajagi 2011–12 čuvvo studeanttat Evenáššis 

ja Gáivuonas Sámi allaskuvlla dábálaš Sámegiela lohkanbadjeoahpahusa. Dákkár ovttasbarggus 

giellaguovddážat lea čuovvolan studeanttaid ja fállán doarjjaoahpahusa. Kurssat leat lihkostuvvan 

bures ja stuorra oassi studeanttain lea čađahan   eksámena. 

 

Divttasvuona giellaguovddáš lea ovttasbargan Nordlánda universitehtain julevsámegiela alit dási 

oahpahusa ektui (Nygaard et. al. 2012: 25). Jagi 2012 álggahuvvui julevsámegiela 

bacheloroahppu, ja universitehta lágidii oahppočoagganemiid sihke giellaguovddážis ja 

universitehtas (Johansen 2013: 78). 

 

Giellaguovddážat sáhttet doarjut universitehta ja allaskuvlla go dain lea viiddes fierpmádat mas 

leat olbmot geat leat čuvvon ii-gelbbolašvuođaaddi kurssaid, ja daid gaskkas sii háhket 

studeanttaid gelbbolašvuođaaddi ohppui. Giellaguovddážat leat maiddái addán doarjjafálaldaga 

studeanttaide: Romssa giellaguovddáš lágidii 2012–2013 giellalávgunvahkkoloahpaid ja 

oahppamátkki Kárášjohkii ja Guovdageidnui sihke iežas kursalaččaide ja 

universitehtastudeanttaide. 

 

Snoasa giellaguovddáš lea máŋgga dáfus leamaš dehálaš doarjjan Davvi-Trøndelága allaskuvlii. 

Guovddáš addá oahpahusa ovttasráđiid allaskuvllain dalle go doallá čoagganemiid Snoasas, ja 

guovddáš fállá ruovttubargoveahki studeanttaide. Guovddáš álggahii dasa lassin 2013:s 

prográmma mas sii ásahedje oktavuođa studeanttaid ja sámegielhálliid gaskkas. Sámegielhállit 

galget  doaibmat  gielalaš  veahkkin,  ja  studeanttat  besset  singuin   hárjehallat 



sámástit. Giellalávgunkurssat geassit, maid moadde giellaguovddáža lágidit, leat maiddái doarjja 

dábálaš oahpahussii, gos studeanttat besse hárjehallat geavahit giela   njálmmálaččat. 

 

 

5.3.2 Iežas lágidan kurssat, muhto universitehta dahje allaskuvlla 

eksámen 

Dán kapihttalis áigut geahččat kurssaid main giellaguovddáš lágida oahpahusa, muhto kursalaččat 

sáhttet váldit allaskuvlla dahje universitehta eksámena. Dákkár ovttasbargu álggahuvvui 15 jagi 

dás ovdal go Gáivuona giellaguovddáš jagiid 1999–2000 ja 2002–2003 fálai Sámegiela 

lohkanbadjeoahpu bealle leavttuin čoagganemiid bokte ja studeanttat sáhtte váldit UiT eksámen. 

Giellaguovddáža bargit oahpahedje, muhto universitehta lei fágalaš láidesteaddjin. Eanaš 

ruhtadeapmi bođii Sámi oahppalihtus (SOL), go attii doarjaga oaivvilduvvon alit dási 

oahpporieggáide. Dákkár doarjja lei stáhtabušeahtas merkejuvvon oahppoorganisašuvnnaide, 

muhto áiggi mielde nogai dát  ruhtagáldu. 

 

Gáivuona giellaguovddáš lea ovttasbargan sullii seamma láhkai Sámi allaskuvllain. 

Skuvlajagi 2004–05 lágiduvvui "Sámegiella ja duodji"-kursa mii attii 30 oahppočuoggá. 

Giellaguovddáš ja Gáivuona suohkan ruhtadedje oahpahusa ja eksámena. (Antonsen & 

Johansen 2013). Oahppu fállojuvvui maiddái Unjárggas jagi 2003–04 ovttasráđiid 

giellaguovddážiin doppe (Unjárgga  e-poasttat). 

 

Dalle go UiT jagi 2003 álggii fállat álgodási kurssaid oahppočuoggáiguin, de Gáivuona 

giellaguovddáš geavahii liibba ja heivehii kurssaid nu ahte kursalaččat sáhttet ohcat studeantan ja 

váldit universitehtaeksámena Romssas. Jahkásaččat eai nu galle studeantta váldán eksámena 

danne go universitehta ohcanáigemearri lei juo ovddit lohkanbajis kurssa álggaheami ektui, ja dat 

lei menddo árrat eanaš kursalaččaide, go dávjá ii lean vuos čielgan oažžugo virgelobi bargosajis. 

 

Sámedikki Sámegiela doaibmaplánas 2009 lei dehálaš doaibmabidju 

rávesolbmuidoahpahusprográmma masa Sámediggi juolludii 7,9 miljovnna ruvnnu (Nygaard ja 

earát 2012: 68). Stuorimus oassi ruđain prográmmii bohte Sámeálbmoga foanddas (Sámediggis 

strategier 2015). Plánas giellaguovddážat ožžot dehálaš rolla fállat rávesolbmuid giellakurssaid 

ovttasráđiid Sámi allaskuvllain. Dán áŋgiruššama dihte máŋga giellaguovddáža leat heivehan 

iežaset giellakurssaid allaskuvlla kurssaide SAAL 1 ja 2, mat goappašagat   addet 

15   oahppočuoggá   (geahča  tabealla  5.2).  Čađahuvvon   eksámen   addá   vejolašvuođa  álgit 

Sámegiela  lohkanbadjeohppui  maid  Sámi  allaskuvla  lágida.  Giellaguovddážat  ožžo    sullii 

64.000 ru doarjjan juohke kurssa oahpaheaddjegoluide, ja Sámi allaskuvla fálai fágalaš 

bagadeami ja lágidii eksámena. Dasa lassin Sámi allaskuvla lágidii 30-čuoggásaš 

metodihkkakurssa oahpaheddjiide (Viđa jagi giellaprográmma  raporta). 

 

Giellaguovddážat davvisámi guovllus gulle rávesolbmuidoahpahusprográmma vuollái 2011 

rádjái. Jagi 2012 rájes ruđat várrejuvvojedje lullisámi guovllu kurssaide. Máŋga davvisámi 

giellaguovddáža álggahedje dalle ovttasbarggu UiT:in. Universitehta lei juo álggahan prošeavtta 

ráhkadit oahppomodulaid ja interaktiivvalaš bargobihtáid internehttii sámegiela vierisgiellan 

oahpahussii22. Dákkár interneahttamodulat dahke álkibun giellaguovddážiidda ovttasbargat 

universitehtakurssaid  lágidit.  UiT  dohkkeha  studeanttaid  ja  lágida   eksámena. 

 
22 NUV-prošeakta P88/2011, ja 900.000 ru doarjjan Norggauniversitehtas. 



Maŋŋel lea maiddái Sámi allaskuvla rahpan vejolašvuođa kursalaččaide ohcat allaskuvlla 

studeantan, muhto giellaguovddážat sihke addet oahpahusa ja lágidit eksámena daidda 

studeanttaide. 

 

Tabeallas 5.3 lea visogovva mii čájeha gelbbolašvuođaaddi kurssaid maid giellaguovddážat leat 

lágidan jagiid 2009–2014. Dađibahábut lea leamaš veadjemeahttun oažžut studeanta- ja 

eksámenloguid Sámi allaskuvllas ja universitehtas. Tabealla logut vuođđuduvvet dan dihte 

giellaguovddážiid jahkeraporttaide, maid lean dievasmahttán dieđuiguin maid lean ožžon 

giellaguovddážiin e-poastan. Logut muitalit gallis leat čađahan kurssaid ja gallis leat váldán 

loahppaeksámena. Ii leat álo nu čielggas mo galgá meroštallat gallis leat čađahan kurssa, muhto 

lea dattetge dehálaš váldit dáid loguid mielde, danne go máŋgga kurssas lea stuorra erohus 

oasseváldi logus ja eksámenlogus. 

 

Eanet ásahusat leat leamaš mielde ovttasbarggus, go dat mat leat mielde tabeallas. Unjárgga ja 

Deanu giellaguovddážat leat ovttasbargan kurssaid birra danne go Deanu giellaguovddážis ii 

leamaš oahpaheaddji rivttes gelbbolašvuođain. Dasa lassin lea Sámi allaskuvla lágidan SAAL 1- 

kurssa Sámi viesus Oslos, ja Verddeprošeakta23 lea ovttasbargan UiT:in lágidit SAM-1031 kurssa. 

Goappaš kurssat lágiduvvojedje 2012:s, muhto eai leat mielde tabeallas danne go lágideaddjin ii 

lean giellaguovddáš. 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 
 

23 Verddeprošeakta lea oassi Návuona suohkana ealáhusovddidanáŋgiruššamis. Prošeavtta leat dorjon 

Romssa fylkkasuohkan, Návuona suohkan ja Sámediggi (<http://www.kvanangen.suohkan.no/satser- 

paa-vennskap.4785365-163213.html> – lohkan 25.6.15). 

http://www.kvanangen.suohkan.no/satser-
http://www.kvanangen.suohkan.no/satser-


Tabealla 5.3 Gelbbolašvuođaaddi sámegielkurssat ja studeanttat geat leat 

čađahan eksámena. 

 Porsáŋgu Gáivuotna Áltá Unjárga Romsa Loabát Evenášši Plassje 

2009  SAAL 1 
4 

      

2010 SAAL1 
(10) 7 

SAAL1 
9 

SAAL1 
(8) 3 

SAAL1 
(8) 7 

 SAAL1 
(16) 2 

SAAL1 
5 

  

 SAAL2 
5 

SAAL2 
7 

   SAAL2 
9 

  

2011 SAAL1 
(9) 8 

SAAL1 
9 

  SAAL1 
(14) 11 

 SAAL1 
(14) 8 

 

 SAAL2 
(7) 5 

SAAL2 
7 

SAAL2 
(7) 6 

SAAL2 
5 

SAAL2 
7 

 SAAL2 
(8) 6 

 

2012 S-1031 
(9) 1 

SAAL1 
10 

SAAL1 
(13) 8 

S-1031 
(13) 5 

 S-1031 
(13) 4 

SAAL1 
(4) 3 

SAAL1 
(16) 11 

SAAL1 
(19) 15 

 SAAL2 
(9) 7 

SAAL2 
9 

  S-1034 
(10) 4 

   

  LBO24 
1 

    LBO5 
(7) 6 

 

2013 S-1031 
(8) 7 

S-1031 
7 

SAAL1 
(9) 8 

 S-1031 
(8) 0 

S-1030 
(8) 2 

  

   SAAL2 
(10) 6 

S-1030 
11 

S-1032 
5 

S-1032 
(5) 2 

 SAAL2 
(16) 11 

SAAL2 

(12) 10 

2014 S-1031 
(6) 5 

S-1031 
(5) 3 

SAAL1 
13 

SAAL1 

4 

S-1031 
(7) 3 

 S-1031 
(5) 2 

 SAAL1 
(8) 7 

  S-1034 
(7) 1 

SAAL2 
4 

 S-1034 
(8) 1 

  LBO 
(6) 5 

oktii- 
buot 

8 kurssa 10 kurssa 8 
kurssa 

5 kurssa 6 kurssa 7 kurssa 3 kurssa 6 kurssa 

S-1031 = SAM-1031, jnv. LBO = Sámegiela lohkanbadjeoahppu. Logut ruođuid siste muitalit galle olbmo leat 

čađahan kurssa, dalle go eai buot oasseváldit leat mannan eksámenii. 

 

Nugo oaidnit tabeallain 5.3 ja 5.4 de lea eanet ja eanet giellaguovddážat geavahan vejolašvuođa 

ovttasbargat Sámi allaskuvllain ja UiT:in, ja maŋimuš golbma jagi leat giellaguovddážat 

jahkásaččat lágidan oktiibuot 11 kurssa. Gáivuona giellaguovddáš lea leamaš aktiivvamus ja lea 

dán áigodagas lágidan olles 10 kurssa, ja dan maŋŋel čuvvot Álttá ja Porsáŋggu giellaguovddážat, 

mat leat lágidan 8 kurssa goabbáge. Maŋimuš guokte jagi dušše Álttá ja Plassje giellaguovddážat 

leat joatkán ovttasbarggu Sámi allaskuvllain, eará giellaguovddážat leat ovttasbargan UiT:in. 

Vejolašvuohta váldit eksámena oahppačuoggáiguin namuhuvvo máŋgga giellaguovddáža 

raporttas dehálažžan kurssaid rekrutteremii. Spiehkastat lea Evenášši giellaguovddáš, mii ii leat 

 
24 Sámi allaskuvla lágidii kurssa, mii sáddejuvvui giellaguovddážiidda jietna-govva-studio bokte. 



lágidan gelbbolašvuođaaddi kurssa maŋimuš guokte jagi danne go kursalaččat eai leat háliidan 

bargat nu ollu grammatihkain, muhto ovdal háliidit eanet kurssaid mat deattuhit njálmmálaš 

gulahallama (Evenášši e-poastta). Maiddái Romssa ja Loabága giellaguovddážat muitalit ahte eai 

buot kursalaččat háliid váldit eksámena  oahppočuoggáiguin. 

Divttasvuona giellaguovddáš ii leat lágidan gelbbolašvuođaaddi kurssa, danne go álgodásis ii leat 

leamaš julevsámegiela gelbbolašvuođaaddi kursa. Muhto giellaguovddáš háliida ovttasbargat 

Nordlánda universitehtain dasa ahte Sámásta-kurssat galget addit oahppočuoggáid (Divttasvuona 

raporta 2012). Giellaguovddáš čállá ahte ii leat nu stuorra beroštupmi oasálastit kurssaide, nugo 

dilli lea dál (Divttasvuona raporta 2013). 

 

Erenoamážit kurssain ovttasbarggus UiT:in leat máŋgga kursalaččat geat eai leat váldán 

eksámena. Belohahkii lea sivva ahte eai buot kursalaččat leat beroštan oažžut oahppočuoggáid, 

muhto dehálaš sivvan dasa leat universitehta čavga áigemearit ohcat studeantan, eanet dan birra 

kapihttalis 5.3.3. Ii juohke raporttas boađe ovdan galle nissona ja dievddu leat čuvvon kurssaid, 

muhto go bidjá oktii dáid dieđuid mat leat, de leat ollu eanet nissonat go  dievddut. 

 

Lea fuomášan veara ahte Romssa giellaguovddáš lea lágidan kurssa vaikko UiT maiddái lea fállan 

seamma kurssa. Giellaguovddáš lea dávjjibut go universitehta fállan kurssa eahkes ja 

vahkkoloahpaid, ja kurssat leat dien láhkai leamaš dehálaš lassin universitehta fálaldahkii. Maŋŋel 

go universitehta ovttastuvai Finnmárkku allaskuvllain 2013:s, de lea UiT:s ossodat maiddái 

Álttás, muhto ii leat vuos fállan sámegiela kurssa doppe. Dát mearkkaša ahte dušše 

giellaguovddáš fállá gelbbolašvuođaaddi kurssa Álttás. 

 

Plassje giellaguovddáš lea áidna giellaguovddáš olggobeale davvisámi guovllu mii lágida 

gelbbolašvuođaaddi kurssaid, ja sii leat searvan Sámi allaskuvlla rávesolbmuid 

oahppoprográmmii dan sajis go ovttasbargat HiNT:in. 

 

Tabealla 5.4 Kurssat, studeanttat ja oahppočuoggát dási mielde. 
 

 1. lohkanbaji kurssat 2. lohkanbaji kurssat 

 Álgokurssat 15– 20 stp. 

(SAAL1 ja SAM-1031) 

Joatkkakurssat 10 – 15 oč. Sámegiela 

lohkanbadjeoahppu30 oč. 

Jahki kursa stud. oč. kursa stud. oč. kursa stud. oč. 

2009 1 4 60       
2010 6 33 495 3 21 315    
2011 4 36 540 6 36 540    
2012 8 57 905 3 20 280 

125 6 180 

2013 4 22 400 7 47 605    
2014 7 37 620 3 6 80 1 5 150 

Oktii-buot 30 189 3010 22 130 1820 2 11 330 

Tabeallas 5.4 leat mielde dušše studeanttat geat leat váldán eksámena26, ja kurssat leat juhkkon 

dási mielde. Jus olmmoš lohká olles áiggi, de sáhttá váldit sihke álgokurssa ja joatkkakurssa 

vuosttaš lohkanbajis. Lohkanbadjeoahppu dagašii olles nuppi lohkanbaji. Nugo oaidnit tabeallas, 

de lágiduvvojit ollu eanet kurssat álgodásis go joatkkadásis, vaikko joatkkakurssat dávjá leat 

unnibut go álgokurssat. Olles 58 % oahppočuoggáin bohtet álgokurssain. Jagi    2014 
 

25 Sámi allaskuvla lágidii kurssa, mii fievrriduvvui jietna-govva-studio bokte. 
26 Raporttain maidda tabealla vuođđuduvvo, muhtumin ii sirrejuvvo "váldán eksámena" ja "ceavzán eksámena". 

Dan dihte rivttes oahppočuoggáidlohku sáhttá leat veaháš unnit. 



joatkkakurssaid studeantalohku njiedjá sakka, muhto dat sáhttá leat soaittáhagas. Jagiid 2011– 

2013 giellaguovddážiid kurssat buvttadedje jahkásaččat eanet go 1000 oahppočuoggá. Dát lea 

ollu go buohtastahttá olles sámegiela oahppočuoggábuvttademiin Norgga allaskuvllain ja 

universitehtain, mii lei 2290 jagis 2011, ja 2669 jagis 2012 (Johansen 2013:  83). 

 

Jus ulbmil lea ahte kursalaččat galget máhttit nu ollu sámegiela ahte sáhttet geavahit giela 

barggus, de ii leat ovtta lohkanbaji oahppu doarvái. Dušše Plassje giellaguovddáš lea ieš lágidan 

nuppi lohkanbaji kurssa sámegielas, Sámegiela lohkanbadjeoahpu. Dát lea gáibideaddji kursa, ja 

dan sturrodat vástida guokte vuolit dási kurssa. Kursa gáibida oahpaheaddji geas lea alit 

gelbbolašvuohta go maid álgokursa gáibida. Namuhuvvon áigodagas okta sámegiela 

lohkanbadjekursa fievrriduvvui jietna-govva-studios Sámi allaskuvllas guovtti giellaguovddážii, 

geahča tabealla 5.3. Maiddái ovdal lea dán dási oahpahus fievrriduvvon UiT:s govva-jietna-studio 

bokte giellaguovddážiidda (geahča kapihttala 5.3.1), ja dákkár oahpahusfievrrideapmi orru 

leamen buorrin čoavddusin. Muhto máŋggas dain geat leat čađahan álgokurssaid, leat joatkán 

Sámi lohkanbadjeohppui maid Sámi allaskuvla lea lágidan Guovdageainnus. Ohcan lea 

duppalaston giellaprográmma áigodagas (Viđa jagi giellaprográmma raporta: 16). 

 

5.3.3 Čuolmmat ovttasbarggusallaskuvllain/universitehtain 

Sámi allaskuvla ja UiT fálaldagain leat máŋga seammasullasašvuođa, vaikko kurssat maiddái leat 

goabbatláganat. Allaskuvlla SAAL 1 ja 2-kurssat deattuhit njálmmálaš giellageavaheami, ja 

goappaš kurssain lea njálmmálaš eksámen man árvosátni lea ceavzán/ii-ceavzán, ja dat addet 15 

oahppočuoggá. UiT deattuha eanet ahte kurssat galget ráhkkanahttit joatkkaohppui, ja eksámenis 

lea bustávvaárvosátni. Álgokursa SAM-1031 addá 20 oahppočuoggá ja das leat sihke njálmmálaš 

ja čálalaš eksámenat. Goappaš ásahusat leat fállan kurssa dahje bargobaji giellaguovddážiid 

oahpaheddjiide. 

 

Sámi allaskuvlii juolluduvvui ruhta Sámedikki Viđa jagi giellaprográmmas, ja dain ruđain sii leat 

ee. virgádan olbmo gii lea koordineren ovttasbarggu giellaguovddážiiguin. Oassi ruđain 

geavahuvvui doarjut giellaguovddážiid kurssaid. UiT:s ii leamaš sierra ruhta 

giellaguovddášovttasbargui, muhto lea buot jagiid dohkkehan kursalaččaid studeantan seamma 

njuolggadusaid mielde go leat dohkkehan dábálaš studeanttaid. Dát lea hálbbes ja vuordevaš 

čoavddus danne go universitehta pláne kurssaid guhkes áigái ovddos guvlui ja doallá daid measta 

beroškeahttá studeantalogus. Muhto čoavddus ii leat nu njuovžil danne go dat mearkkaša 

seammás ahte kursalaččat ja giellaguovddážat fertejit čuovvut universitehtavuogádaga dábálaš 

áigemeriid, ja sivva lea ahte universitehtas ii leat sierra koordináhtora. Kursalaččat fertejit ohcat 

studeantan ovddit lohkanbaji loahpas dan ektui goas kursa álggahuvvo, ja giellaguovddážat galget 

dieđihit kurssaid dihto áigemeriid siskkabealde vai universitehta sáhttá doallát eksámena. 

Oasseváldit fertejit seamma ládje go dábálaš studeanttat duođaštit dábálaš lohkangelbbolašvuođa 

dahje ohcat reálagelbbolašvuođa dohkkehuvvot. Eai buot kursalaččat leat háhppehan dan dahkat, 

dahje sii leat leamaš menddo nuorat, nu ahte muhtun kurssain unnit go bealli kursalaččain leat 

váldán eksámena. Alit oahpahusa sisaváldin láhkaásahus addá oahppoásahusaide vejolašvuođa 

mearridit njuolggadusaid mo spiehkastit dábálaš lohkangelbbolašvuođagáibádusas jus studeanta 

áigu čuovvot sámegiela álgokurssaid ja sámegiela lohkanbadjeoahpu27, muhto UiT ii leat 

ávkkástallan  dán vejolašvuođas. 
 

27 Dát vejolašvuohta gávdno maiddái suomagiela- ja kvenagiela oahpuin. Geahča §3–5. 

<https://lovdata.no/dokument/SF/forskrift/2007-01-31-173#KAPITTEL_3> (09.08.2015) 



Nubbi čuolbma lea go studeanta boahtá Davviriikkaid olggobealde, de son ferte duođaštit ahte 

son lea čađahan dihto dárogiela eksámena. Giellaguovddážat oaivvildit ahte lea álkit 

dohkkehuvvot Sámi allaskuvlla studeantan go UiT studeantan (Telefovdnaságastallan Lars- Joar 

Haloneniin Loabága giellaguovddáš; Gáivuona e-poasttat; Álttá  e-poasttat.) 

Goitge golbma dehálaš eavttu galget leat sajis ovdalgo giellaguovddáš sáhttá addit 

gelbbolašvuođaaddi kurssa. Fertejit leat doarvái oasseváldit kursii, muhto máŋgga jahkeraporttas 

deattuhuvvo ahte dákkár fálaldat nanne kurssaid rekrutterema. Dábálaččat ii leat leamaš váttis 

gávdnat doarvái oasseváldiid kurssaide, ja muhto kursalaččaid hástalus lea gávdnat doarvái áiggi 

čuovvulit oahpu. Muhtun muddui dát lea čovdon go kursalaš lea bargoaddis ožžon virgelobi, ja 

muhtun studeanttat leat fylkkamánnis ožžon lohkanlobi. Jagi 2005 rájes lea leamaš vejolaš ohcat 

stipeandda Sámedikkis (Sámedikki e-poasta) ja gelbbolašvuođaaddi kursii lea maiddái vejolaš 

ohcat doarjaga Stáhta loatnakássas oahpahussii. Doppe gos giellaguovddáš ovttasbargá bures 

suohkaniin, de lea vejolaš koordineret suohkana virgelobiid kursafálaldagaide. 

 

Giellaguovddáš dárbbaša maiddái oahpaheaddji geas lea rivttes gelbbolašvuohta oahpahit 

sámegiela kurssas. 

Deanus  lea  čoavdán  dán  go  ovttasbargá  Unjárgga  giellaguovddážiin  addit  kurssaid.    Eará 

giellaguovddážat leat šaddan šluhttet kurssaid váilevaš oahpaheaddji  dihte. 

Kurssaid ferte maiddái heivehit allaskuvlla dahje universitehta oahppaplánii, mas lea dehálaš ahte 

studeanttat ožžot máhtu maid dárbbaša joatkit alit dási kursii. SAAL-kurssain lea váldodeaddu 

leamaš praktihkalaš doaimmain ja njálmmálaš giellageavaheamis, ja kurssaid árvvoštallamis lea 

erenoamážit deattuhuvvon ahte oasseváldit geain ii leat ovdamáhttu sámegielas, lea váttis joatkit 

Sámegiela lohkanbadjeohppui maŋŋel go lea váldán SAAL 1 ja 2. Evttohuvvo eanet heivehit 

SAAL-kurssaid sisdoalu dasa mii gáibiduvvo álgit Sámegiela lohkanbadjeohppui. Nubbi 

čoavddus livččii fállat muhtun SAAL 3-kurssa ovdalgo álgá Sámegiela lohkanbadjeohppui. (Viđa 

jagi giellaprográmma raporta:  21.) 

 

5.3.4 Kurssaid ruhtadeapmi 

Giellaguovddážat ruhtadit doaimmaideaset muhtun muddui bissovaš vuođđodoarjaga bokte, ja 

muhtun muddui prošeaktaruđaid bokte. Buot giellaguovddážat mat leat namuhuvvon dán 

artihkkalis, ožžot vuođđodoarjaga Sámedikkis, ja submi lea seammá buot giellaguovddážiidda. 

Bissovaš vuođđodoarjja galgá geavahuvvot vuođđodoaimmaide, bissovaš doaimmaid plánemii, 

ja doaibmabijuid ja bargovugiid heivehit guvlui maid guovddáš gokčá (Sámetingets strategier 

2015). Vuođđodoarjja juolluduvvui vuosttaš geardde 2001:s, ja bođii dalle prošeaktadoarjaga 

sadjái, mii lei juohke jagi ohcan láhkai. Doarjja lea lasihuvvon dábálaš bálká- ja haddegoargŋuma 

ektui, 400.000 ruvnnus gitta 852.000 ruvdnui jagi 2014 (Nygaard ja earát 2012: 7;   Sámetingets 

strategier 2015). 

 

Sámedikkis ja fylkkasuohkaniid ovttasbargosoahpamušaid geažil maiddái fylkkasuohkanat addet 

doarjaga. Romssa fylkkasuohkan lei vuosttaš fylkkasuohkan mii dan dagai, jagi 2005. 

Fylkkasuohkanlaš doarjagat molsašuddet, sihke fylkkaid gaskkas ja fylkkasuohkaniid praksisa 

ektui, go muhtun fylkkasuohkanat árvvoštallet juohke giellaguovddáža dárbbuid ja bargguid, ja 

earát fas addet seamma supmi buohkaide. 

 

Sámegielaid hálddašanguovllus giellaguovddážat ožžot doarjaga suohkaniid 

guovttegielalašvuođaruđain danne go giellaguovddáš bálvala suohkana. Spiehkastagat leat 

Unjárga   ja   Divttasvuotna.   Maiddái   Romssa   ja   Plassje   suohkanat   addet   ollu     ruđaid 



giellaguovddážiidda. Dát addá vejolašvuođa bidjat eanet olbmuid bissovaš virggiide, ja 

erenoamážit oažžut sámegiela oahpaheaddji dábálaš bargovehkii. Eará suohkanat mat leat 

hálddašanguovllu olggobealde, lea eará dilis, ja dárbbašit eanet eará ruhtadeami vai sáhttet doallat 

kurssaid. 

 

Gelbbolašvuođaaddi kurssat leat divrasat danne go dat gáibidit ollu oahpaheaddjediimmuid, 

dábálaččat 150–200 diimmu. Giellaguovddážat eai láve gáibidit go symbolalaš mávssu 

kursalaččain. Nu ahte jus háliida fállat gelbbolašvuođaaddi kurssa, de giellaguovddáža 

bargoveagas ferte leat oahpaheaddji rivttes gelbbolašvuođain ja doarvái áigi, dahje giellaguovddáš 

ferte bálkáhit olggobeale oahpaheaddji doallat kurssa. Giellaguovddážat ožžo su. 64.000 ru. 

juohke SAAL-kursii doarjjan Sámi allaskuvllas Viđa jagi giellaprográmma bokte. Dalle go Sámi 

allaskuvla ii šat addán doarjaga dákkár kurssaide davvisámegiela guovllus, de giellaguovddážat 

váldet oktavuođa Sámedikkiin. Boađus leai ahte 2013 rájes lea Sámediggi juolludan doarjaga 

giellakurssaide aktivitehtadoarjjan. Doarjaga galgá geavahit doaimmaide mat dahket oainnusin 

ja ovddidit giellageavaheami ja giellaoahpahusa (Sámetingets strategier 2015; Rasmussen 2013), 

ja ruhta lea leamaš eaktun dasa ahte nu ollu kurssat leat lágiduvvon go tabeallat 5.3 ja 5.4 čájehit. 

Livččii lean sávahahtti čájehit statistihkka das man ollu ruhta lea juolluduvvon 

gelbbolašvuođaaddi kurssaide, muhto Sámediggi ii leat dan registreren systemáhtalaččat 

(Sámedikki e-poasta). Muhto ovdamearkan sáhttá namuhit ahte Gáivuona giellaguovddáš 2013:s 

oaččui 175.000 ru. doarjjan lágidit SAM-1031 (20 oahppočuoggá). Dasa lassin leat muhtun 

giellaguovddážat ožžon doarjaga Sámi oahppolihtus, gitta 68.600 ruvdnui juohke kursii (Álttá 

raporttat  2011). 

 

Giellaguovddážiidda lea diehttevašvuohta dehálaš. Dat mearkkaša ahte lea dehálaš diehtit 

ruhtadili guhkes áigge ovddos guvlui, nu ahte sáhttet ráhkadit oahppobálgá mii bistá goitge 3- 5 

jagi, ii ge dárbbaš jagis jahkái ohcat ruhtadeami (Nygaard ja earát 2012: 71; Workshop raporta). 

Dat dagašii vejolažžan háhkat bargiid geain lea gelbbolašvuohta man gelbbolašvuođaaddi kurssat 

gáibidit. Álttá giellaguovddáš ozai jagi 2012 Sámedikkis doarjaga golmma jagi prošektii, muhto 

ohcan hilgojuvvui (Álttá raporta   2012). 

 

Lea maiddái dehálaš diehtit allaskuvlla ja universitehta fálaldaga guhkes áiggi ovddos guvlui, 

erenoamážit go studeanttat háliidit gealbudahttit iežaset joatkkaohppui (Røros raporta 2012; 

Johansen 2013: 85). Sámi allaskuvla ja UiT berrešedje oktiiheivehit kurssaid nu ahte livččii 

vejolaš kombineret goappaš ásahusaid kurssaid (Sámi allaskuvlla  notáhta). 

 

 

5.4 Čoahkkáigeassu ja rávven 

 
Dát artihkal lea gieđahallan sámi giellaguovddážiid ja alit oahppoásahusaid gaskasaš ovttasbarggu 

lágidit gelbbolašvuođaaddi giellakurssaid rávesolbmuide. Ovttasbargu lea čuvvon iešguđetlágan 

málliid. Okta málle lea ahte allaskuvla dahje universitehta addá oahpahusa, áinnas jietna-govva- 

studio bokte, ja giellaguovddáš fállá infrastruktuvrra, doarjjaoahpahusa ja veahkeha háhkat 

studeanttaid. Nubbi málle, mii lea geavahuvvon 1999 rájes, lea ahte giellaguovddáš ieš lágida 

oahpahusa. Dát lea lihkostuvvan erenoamážit bures ovttasráđiid Sámi allaskuvllain ja UiT Norgga 

árktalaš universitehtain, go leamaš sáhka gelbbolašvuođaaddi kurssain mat gullet davvisámegiela 

ja lullisámegiela oahpuid vuosttaš lohkanbadjái, ja jagiid 2011–2013 buvttaduvvojedje 

jahkásaččat eanet go 1000 oahppočuoggá dákkár   kurssain. 



Vai kursalaččat galget oahppat doarvái sámegiela nu ahte sáhttet geavahit giela bargosajis, de 

de lea dárbu lágidit eanet 2. lohkanbaji kurssaid. Namuhuvvon áigodagas dušše okta 

giellaguovddáš lea lágidan dakkár kurssaid. Muhto giellaguovddážat leat jagiid mielde ožžon 

buriid vásáhusaid go leat váldán vuostá universitehta- ja allaskuvlaoahpahusa jietna-govva- 

studio bokte, erenoamážit 2. lohkanbaji kurssain. Dákkár reaiddu berrešii geavahit eanet, ja dat 

sáhttá ovttastuvvot dainna mas giellaguovddážat leat hui čeahpit, namalassii  čatnat 

giellaoahpahusa praktihkalaš doaimmaide, ja ráhkadit arenaid gos studeanttat besset geavahit 

giellamáhtuset. Giellaguovddážatsáhttet maiddái árvvoštallatovttasbargat kurssaidlágidemiin 

ja geavahit jietna-govva-studio danne go muhtun giellaguovddážiidda maiddái álgokurssaide 

lea váttis háhkat oahpaheddjiid geain lea rivttes gelbbolašvuohta. 

Giellaguovddážat dáhttot diehttevaš bálgá álgokurssas universitehta dahje allaskuvlla 

eksámenii, diehttevašvuođa ruhtadoarjaga ektui ja maiddái universitehta ja allaskuvlla 

lágideami ja heiveheami ektui. 

 

Eaktu universitehtaovttasbarggus lea ahte kursalaččat ohcet dohkkehuvvot studeantan seamma 

láhkai go dábálaš studeanttat dahket. Logut čájehit ahte livččii stuora potentiála oažžuteanet 

studeanttaid eksámenii, jus sáhtášii álkidahttit bálgá dohkkehuvvot studeantan 

eksámenvuoigatvuođain. 

 

Vásáhusat čájehit ahte máŋgasiidda geat oasálastet álgokurssain mat lágiduvvojit Sámi 

allaskuvlla oahppoplána mielde, lea menddo váttis joatkit alit dási kurssaide. Oahppoplána 

berrešii heivehuvvot dasa mii gáibiduvvo joatkit 2. lohkanbaji ohppui.  

Munnje lea leamaš váttis ja áddjás bargu oažžut diehtit galle kursalačča leat váldán 

gelbbolašvuođaaddi eksámena allaskuvlla- ja universitehta dásis. Sihke Sámi allaskuvla ja UiT 

berrešedje registreret giellaguovddážiid kurssaid studeanttaid dan láhkái ahte livččii vejolaš 

oažžut dákkár dieđuid. 

 

Gelbbolašvuođaaddi kurssat leat divrasat danne go dat gáibidit ollu oahpaheaddjediimmuid. 

Giellaguovddážat ožžo jagiid 2009–2013 ruhtadeami kurssaide Sámi allaskuvlla Viđa jagi 

giellaprográmma bokte. Rávesolbmuidoahpahusprográmma ruhtadii Sámeálbmot foanda. Jagi 

2013 rájes lea Sámediggi juolludan doarjaga dákkár kurssaide giellaguovddážiid 

aktivitehtadoarjaga bokte. Studeanttat geat čuvvot kurssaid, leat beassan ohcat stipeandda 

Sámedikkis. Oktiibuot Sámediggi juolluda ollu ruđa dasa. Berrešii ráhkaduvvot statistihkka das 

man ollu ruhta juolluduvvo dákkár kurssaide juohke jagi, vai oččošii visogova das man ollu 

resurssat mannet dasa, ja beasašii maiddái árvvoštallat mo sáhtášii geavahit ruđaid buoremusat. 

